Die doel en voordele van gesinsbediening – Deel 1

Gesonde gesinne

Versterking van gesinne: In gesinsbediening word die klem op die versterking van gesinne geplaas wat gebaseer word op die verhoudings wat God ingestel het. Dit sluit in die skep van 'n positiewe atmosfeer, versorging en aanvaarding van mekaar, gesinsverryking en -ontwikkeling, ouerbegeleiding, gesinsterapie, skakeling van gesinne en huis- of buurtkategese as geloofsbemiddeling binne die verbondsgesin. Op hierdie wyse stabiliseer gesinsbediening die gemeente en gemeenskap en lei derhalwe tot groei in die gemeente. Baie gemeentes het vanweë 'n gefragmenteerde of geïsoleerde bediening talle gesinne in isolasie en vereensaming vervalle laat raak. 
Nuwe waardering vir die gesin: Die algemene beeld wat internasionaaal oor die gesin bestaan, isongelukkig negatief. Hierdie negatiewe beeld moet deur aksieprogramme teengewerk en verbeter word. Die gemeenskap moet bewus gemaak word van die oorsake, aard en omvang van gesinsverbrokkeling. 'n Bewustheid van die belangrikheid van die gesin en die gesinsopvoeding moet gekweek word. 'n Onderlinge betrokkenheid van gesinne in die gemeenskap is nodig. Die kwaliteit van die huwelik, die gesinslewe en die gesinsopvoeding moet verbeter word. Doeltreffende hantering van gesins- en huweliksdisfunksies is nodig. Dit is dus 'n gemeenskapstaak en die taak van 'n uitgebreide familie om nuwe waardering vir gesinne te kweek.

Gesinsbediening bou gesonde gesinne: Gesonde gesinne is gebalanseerd en is in staat om meeste probleme as gesin te hanteer. ‘n Wedersydse aanvaarding van mekaar en respek vir ander se gevoelens is duidelike trekke van ‘n gesonde gesin. Die een gesinslid weet wat hy of sy van die ander kan verwag. Die gesin sluit in die aanleer van taal, higiëne, basiese opvoeding, kulturele gewoontes, rituele, eetgewoontes, waardes en basiese aktiwiteite. Die gesin ontwikkel die individu se sosiale dimensies. Ongeag die aard of kwaliteit van 'n gesin, is dit die beginpunt van moraliteit. Binne die konteks van die gesin word posisies ingeneem as vader, moeder, seun, dogter, oom, grootouer, ensovoorts. Binne hierdie konteks word indentiteit en individualiteit gevorm. 

Die rol van verhoudings in gesinsgesondheid: In gesinsbediening moet spesiale aandag aan onderlinge verhoudings in die gesin gegee word. Gemeenskapsprojekte begin gewoonlik met 'n groep persone wat vir mekaar vreemd is en deur saam na oplossings te soek, vind daar spoedig hegte onderlinge verbintenisse plaas wat nuwe lewegewende momente in die gemeenskap skep en tot 'n beter gesondheidstoestand lei. Dit klink goed om alle probleme deur verhoudingsbou op te los, maar dit kan ook net in teorie bestaan. Om dit te verhoed, moet verhoudingsbou 'n sterk praktiese komponent bevat. Dit vereis sekere faktore wat verhoudings sal bou. Gesinslede moet gelei word om 'n verbintenis met mekaar aan te gaan. Gesinne kan voorberei word om by 'n erediens voor God en die gemeente met mekaar sulke verbintenisse af te lê. By so 'n geleentheid kan die besondere waarde van nuwe waardering van gesinslede en hul onderlinge verhoudings en verbondsverhouding beklemtoon word. Geloof word deur persoonlike en betroubare verhoudings gevorm en dit vereis noue gesinsbande. 
